
	Aalisarneq pillugu inatsisissatut siunnersuummut UPA24/35-mut apeqqutit akissutillu 



Aalisarneq pillugu inatsisissatut siunnersuutip tusarniaassutigineqarnerani, kattuffinnik, kommuninik aalisartunillu  oqaloqatigiissutigisarnerani apeqquterpassuit apeqqutigineqartarsimapput. Tamatuma kingunerisaanik paasissutissallu eqqortut aallaavigalugit oqallittoqarnissaa qulakkeerniarlugu apeqqutigillattaarneqartartut apeqqutillu paatsuungassutigineqartut pillugit Aalisarnermut Piniarnermullu Naalakkersuisoqarfiup apeqqutigineqartunut akissutissat suliarisimavai.

1. Aalisarnermut inatsisissaq aqqutigalugu akinut minnerpaaffiliisoqartarnissaanik piumasaqaatitaqassava?
Naamik, aalisarnermut inatsit pisuussutinik aqutsinissamut inatsisaavoq taamaattumillu akit assigisaallu inatsimmi ilaatinneqaratik (taamaaliortoqarsinnaanngimmat). Apeqqut taanna aalisarnermik ingerlataqartut isumasioreerlugit allatigoorlugu misissorneqassaaq.

2. Aalisarnermut inatsit aqqutigalugu sinerissap qanittuani aalisartut tapiiffigineqarsinnaanissaat periarfissaalissava?
Naamik, inuussutissarsiuteqartunut tapiissutaasartut erhvervsstøttemut (ESU-mut) inatsit aqqutigalugu aaqqissorneqartarput. Inatsit pineqartoq Naalakkersuisunit nalilersorneqarluni aallartinneqareerpoq.

3. Akuersissutinut aqutsisoqarfimmik pisassanik aalajangersaasarfiullunilu agguaassisartussamik pilersitsisoqassava?
Naamik, aalisarnermut inatsisissatut siunnersuut aqqutigalugu pisassanut aqutsisoqarfimmik pilersitsisoqarnavianngilaq. Pisarineqarsinnaasutut akuerisat tamarmiusut (TAC) eqqarsaatigalugit Naalakkersuisut suli aalajangersaasuusarput taamaasillutillu pisassat PNNP-unngitsut eqqarsaatigalugit agguaassisartuullutik. 

Naalakkersuisulli TAC-mik aalajangersaanerminni aqutsinissamut pilersaarutaajunnartut, nunanik tamalaanik isumaqatigiissutit, uummassusilerituunit siunnersuutit aqutsinermilu maleruagassat allat ilanngullugit isiginiartussaasarpaat. TAC-nik aalajangersaasarnerni massakkut periutsit aallaaviatigut allanngortinneqarnavianngillat TAC-ssatullu siunnersuutit ullumikkusut tamanut aalisarnermullu siunnersuisoqatigiinnut tusarniutigineqartassallutik.  Aalisarnermut siunnersuisoqatigiinni aallartitat aqutsinissamut pilersaarusiortarnerni pisarnertut ilaatinneqartassapput.

4. Kommunit kommunini ileqqoreqqusaliorsinnaajuassappat?
Aap, pineqartumut tunngatillugu inatsisissatut siunnersuuteqarnikkut allanngortitsisoqarnavianngilaq. Kommunit kommunini ileqqoreqqusaliorsinnaajuassapput.

5. Pisassiissutit niuerutigineqarsinnaasut nammineq pigisat (PNNP) aqutsiveqarfimmi 47-mi tamanit atorneqalissava?
Naamik, pisassiissutit niuerutigineqarsinnaasut nammineq pigisat (PNNP) aqutsiveqarfimmi 47-mi (Qeqertarsuup Tunuani, Uummannami, Upernavimmilu) tamanit atorneqarnissaat piumasaqaataanngilaq, tassa imaappoq aalisartut peqataarusunnerlutik namminneerlutik aalajangersinnaavaat. PNNP-mut ikaarsaariarnissamik kissaateqartut Aalisarnermut Piniarnermullu Naalakkersuisoqarfimmut qinnuteqarsinnaassapput. Taamaasilluni pisassanit nammineq pigisaqalerneq ukiup nikinnerani atuutilersinneqarsinnaalissaaq. Nammineq pisassaqarani paggatassiinertut taaneqartartumik aalisarneq aamma ingerlatiinnarneqarsinnaavoq. Pineqartut aqutsiveqarfik 47-mi kisimi periarfissaapput.


6. PNNP-mut ikaarsaariarnermi pisassat annertussusissaat eqqarsaatigalugit piumasaqaateqartoqarpa?
Naamik. PNNP-mut ikaarsaariarniarlutit qinnuteqaruit pisassanit tamarmiusunit pisassatit ukiuni kingullerni tallimani ukiut pingasut aalisarluarnerpaaffigisatit aallaavigalugit naatsorsorneqassapput. Nammineq pisassat annertussusissaanik piumasaqaateqartoqanngilaq. PNNP-mut ikaarsaariaruit nammineq kissaatitit malillugit pisassatit tuniniarsinnaallugillu pisassanik pisisinnaalissaatit.

7. Pinngitsaaliissummik aalisarunnaarsitsisoqassava?
Naamik, pinngitsaaliissummik aalisarunnaarsitsisoqarnavianngilaq. Aqutsiveqarfimmi 47-mi sinerissami qanittumi qaleralinniarnermi PNNP-mut ikaarsaariarnissaq pinngitsaaliissutaanngilaq namminerlu aalajangigassaalluni. Nammineq pisassaqarani paggatassiinertut aalisarneq ingerlatiinnarneqarsinnaavoq.

PNNP-mut ikaarsaariaruit nammineq kissaatitit malillugit pisassatit tuniniarsinnaallugillu pisassanik pisisinnaalissaatit. Pisassat ukiuni kingullerni pingasuni aalisarneqartarsimatillugit pinngitsaaliissummik pisassanik tuniseqqusisoqarnavianngilaq. Pisassat napparsimaneq angallammilluunniit aserortoorsimaneq patsisigalugit tamakkerlugit aalisarneqarsimatinnagit immikkut akuersissuteqartoqarsinnaavoq.

8. PNNP-mik aalisarnermi pisassat 85%-iisa pisarineqartarnissaanik piumasaqaammik atuutilersitsineq uannut qanoq atugassaqartitsissava?
PNNP-mik aalisarnermi pisassat 85%-iisa pisarineqartarnissaanik piumasaqaammik atuutilersitsinissaq aalisarnermut inatsisissatut siunnersuummi siunnersuutigineqarpoq. Tamanna isumaqarpoq nammineq pisassat 85%-ii pinngitsoorani aalisarneqartassasut. Taamaasilluni ukiumi aalajangersimasumi pisassat ilaat (annertunerpaamik 8%-ii) tunineqarsinnaalissapput 15%-iinillu ukiumut tullermut nuussisoqarsinnaalissalluni.   Taamaasiornikkut inuiaqatigiit pisuussutaanik aalisarneqarneq ajortunik pisassaateqartoqartarnissaa pinngitsoortinniarneqarpoq.

Pisassanit nammineq pisassat ukiut pingasut ingerlanerani  85%-ii pisarineqarsimatinnagit pisassanit nammineq aalisarsinnaanngisat allanut tunineqarnissaat pinngitsaaliissutigineqarsinnaavoq. Pisassat napparsimaneq aserortoorsimanerluunniit patsisigalugit tamakkerlugit aalisarneqarsinnaasimanngippata ukiumut pisassat 8%-iinit annertunerusumik tunisaqarsinnaanissaq taamaasillunilu allanit aalisarneqarsinnaanngortitsisinnaanissaq immikkut akuersissutigineqarsinnaavoq. Taamak pisoqartillugu nammineq pisassat pigiinnarneqartarput.

9. Aalisarnermut inatsisissaq sinerissap qanittuani qaleralinniarnermi aqutsiveqarfinnik allanngortitsissava?
Naamik, aalisarnermut inatsisissatut siunnersuut aalisakkanik assigiinngitsunik aalisarnermi aqutsiveqarfinnik allanngortitsinavianngilaq. Tamakku nalunaarutit aqutsinissamullu pilersaarutit aqqutigalugit isumagineqartarput. Aqutsiveqarfinnik allanngortitsinissaq kissaatigineqassappat suliaq aalisarnermik ingerlatsisut qanimut suleqatigalugit aqutsinissamut pilersaarutit nalunaarutillu aqqutigalugit suliarineqassapput.

10. PNNP-ni nammineq pisassat qanoq sivisutigisumik atuutinneqartassappat sulilu kingorngunneqarsinnaassappat?
PNNP-ni nammineq pisassat ukiuni qulini atuutinneqartassapput. Ingerlaavartumik tunniussisoqartassaaq, tassa imaappoq, ukiuni qulini atuuttussanik ukiut tamaasa akuersissummik nutaamik tunniussisoqartassaaq (ukiumut pisassat pillugit nalunaaruteqarnikkut). Naalakkersuisut ukiunik qulinik sioqqutsillutik nalunaaruteqaqqaarnikkut nammineq pisassanik utertitsinissamik piumasaqaateqarsinnaatitaapput. Taamaakkaluartoq nammineq pisassat ataatsikkut tamakkernagit.

Nammineq pisassat kingorngunneqarsinnaaneri periarfissaajuassaaq. 


11. Aalisarnermut inatsisissaq inuusuttunut aalisarnermik ingerlatserusuttunut aammalu kinguaariit nikinnerisut taaneqartartut aqqutigalugit aalisalersinnaanissaanut qanoq atugassaqartitsissava?
Aalisartut inuusuttut massakkutut pisassaqaratik paggatassiinertut aalisalersinnaassapput. 

PNNP-mik aaqqissuussinerit atorlugit aalisarnerni (aqutsiveqarfik 47-imi qalerallit kiisalu saattussat) allat assigalugit pisassanik pisinikkut aalisalersinnaapput, nammineq pisassanik kingorngussisinnaapput aammalu tunissutitut pissarsiarisinnaallugit soorlu kinguaariit nikinnerat iluatsillugu. 

Nammineq pisassat Naalakkersuisunit pigineqalersillugit pisassat immikkut siunertaqartumik agguaatseqqinneqarsinnaapput, soorlu inuusuttunut allanulluunniit aalisarnermik aallartitserusuttunut tunniunneqarlutik.

12. Pisassat nalinginnaasumik qummut killilersugaanerat eqqarsaatigalugit sooruna Royal Greenland inatsimmi ilaatinneqanngitsoq?
Royal Greenland inuiaqatigiinnit kalaallinit pigineqarpoq ingerlatseqatigiiffiullu pisassaanik ikilisitsineq piginnittut siammarnerulerneranik kinguneqarnavianngilaq - paarlattuanilli pisoqassalluni. Tamatuma saniatigut Royal Greenland A/S inuiaqatigiit sinnerlugit assigiinngitsunik sullissisarpoq, namminersortunut suliakkiutigineqarsinnaanngitsunik. Ingerlatseqatigiiffiup pisassaasa ilanngarnerisigut ingerlatseqatigiiffiup inuiaqatigiinnut aalisartunullu sullissinini isumagisinnaajunnaassavai.

13. Raajarniutini tamani pisat 75%-iinik tunisassiorsinnaanissaq qanoq paasisariaqarpa?
Raajarniutinut tamanut sinerissap qanittuani avataasiorluni raajarniartartunut pisat 75%-iinik tunisassiorsinnaatitaalerneq pisallu 25%-iinik nunamut tulaassisussaatitaalernerisigut raajarniutinik piginnittut ineriartortitsinissaminnut pitsaanerusumik eqaannerusumillu pilersaarusiorsinnaalissapput. 25% -inik tulaassisussaatitaanikkut raajarniutit tamarmik pisassamik minnerpaamik 25%-ii nunamut tulaattartussaalissavaat. Taamaattorli 25%-inik annertunerusunik tulaassisinnaatitaassapput pisamillu 75%-iinit annikinnerusunik tunisassiorsinnaatitaassallutik. Pisamik annertunerpaamik 75%-iinik tunisassiorsinnaassapput.  Raajarniutit massakkut pisamik 25%-iinik tulaassisussaatitaasut 25%-init amerlanerusunik tulaassisarput. Tassani aalisarnerup ingerlanera tunitsivissallu apeqqutaasarput.

Tamatuma kingunerisaanik raajarniutinik piginnittut aalisarnermut inatsisissami periarfissarititaalersussat aqqutigalugit pisatik tamakkerlugit nunamut tulaassinnaassavaat tamanna kissaatigigunikku. Aalisariutinik tunisassiorsinnaasunik pisaartortariaqanngillat, pisaminguna 75%-iinik angallammi tunisassiorsinnaanissamut akuersissummik tunineqaannartunuku.


1


2

image1.jpeg




image2.jpeg
NAALAKKERSUISUT
GOVERNMENT OF GREENLAND B





